
MOZZJONI GĦAL RIŻOLUZZJONI TAL-PARLAMENT EWROPEW

dwar il-proposta għal deċiżjoni tal-Kunsill dwar il-konklużjoni tal-Ftehim Qafas dwar 
Sħubija Komprensiva u Kooperazzjoni bejn il-Komunità Ewropea u l-Istati Membri 
tagħha, minn naħa waħda, u r-Repubblika tal-Indoneżja, min-naħa l-oħra
(COM(2013)0230 – C7-0000/2013 – 2013/0120(NLE))

Il-Parlament Ewropew,

– wara li kkunsidra l-proposta għal deċiżjoni tal-Kunsill (COM(2013)0230),

– wara li kkunsidra l-Ftehim ta' Kooperazzjoni tas-7 ta' Marzu 1980 bejn il-Komunità 
Ekonomika Ewropea u l-Indoneżja, il-Malasja, il-Filippini, Singapor u t-Tajlandja –
pajjiżi membri tal-Assoċjazzjoni tan-Nazzjonijiet tax-Xlokk tal-Asja1 (ASEAN) u tal-
protokolli ta' adeżjoni sussegwenti,

– wara li kkunsidra r-riżoluzzjoni tiegħu tal-5 ta' Settembru 2002 dwar il-komunikazzjoni 
mill-Kummissjoni bit-titolu Qafas strateġiku għat-tisħiħ tar-relazzjonijiet ta' sħubija 
Ewropa-Asja2,

– wara li kkunsidra r-riżoluzzjoni tiegħu tal-5 ta' Ġunju 2003 dwar is-sitwazzjoni fl-
Indoneżja, partikolarment fil-provinċja ta' Aceh3,

– wara li kkunsidra r-riżoluzzjoni tiegħu tal-20 ta' Novembru 2003 dwar l-Aceh4,

– wara li kkunsidra r-riżoluzzjoni tiegħu tat-13 ta' Jannar 2005 dwar id-diżastru reċenti 
kkawżat miz-tsunami fl-Oċean Indjan5,

– wara li kkunsidra n-negozjati dwar is-Sħubija Komprensiva u kooperazzjoni bejn il-
Komunità Ewropea u l-Istati Membri tagħha, minn naħa waħda, u r-Repubblika tal-
Indoneżja, min-naħa l-oħra, awtorizzati mill-Kunsill fil-25 ta' Novembru 2004, konklużi 
f'Ġunju 2007 u ffirmati fid-9 ta' Novembru 2009,

– wara li kkunsidra l-Ftehim bejn l-Unjoni Ewropea u l-Gvern tar-Repubblika tal-Indoneżja 
dwar ċerti aspetti tas-servizzi tal-ajru, iffirmat fid-29 ta' Ġunju 20116,

– wara li kkunsidra r-riżoluzzjoni tiegħu tas-7 ta' Lulju 2011 dwar l-Indoneżja, inklużi l-
attakki kontra l-minoranzi7,

– wara li kkunsidra r-riżoluzzjoni tiegħu tat-2 ta' Frar 2012 dwar il-politika barranija tal-UE 
rigward il-BRICS u setgħat emerġenti oħra: objettivi u strateġiji8,

                                               
1 ĠU L 144, 10.6.1980, p. 2.
2 ĠU C 272 E, 13.11.2003, p. 476.
3 ĠU C 68 E, 18.3.2004, p. 617.
4 ĠU C 87 E, 7.4.2004, p. 528.
5 ĠU C 247 E, 6.10.2005, p. 147.
6 ĠU L 264, 8.10.2011, p. 2.
7 ĠU C 33 E, 5.2.2013, p. 201.
8 ĠU C 239 E, 20.8.2013, p.1.

– wara li kkunsidra d-Deċiżjoni tal-Kunsill 2012/308/PESK tas-26 ta' April 2012 dwar l-
adeżjoni tal-Unjoni Ewropea mat-Trattat ta' Ħbiberija u Kooperazzjoni fl-Asja tax-Xlokk1,

– wara li kkunsidra r-rapporti tal-Missjonijiet ta' Osservazzjoni Elettorali dwar l-
elezzjonijiet fl-Indoneżja tal-5 ta' April 2004 u tal-20 ta' Settembru 2004, f'Timor Leste 
fit-30 ta' Awwissu 1999, fit-30 ta' Awwissu 2001, fid-9 ta' April 2007, fit-
30 ta' Ġunju 2007, fis-7 ta' Lulju 2012, u fil-provinċja ta' Aceh fil-11 ta' Diċembru 2006,

– wara li kkunsidra l-Artikolu 81(3) tar-Regoli ta' Proċedura tiegħu,

– wara li kkunsidra r-rapport interim tal-Kumitat għall-Affarijiet Barranin (A7-0000/2013),

A. billi r-relazzjonijiet bejn l-Unjoni Ewropea u r-Repubblika tal-Indoneżja (minn hawn 'il 
quddiem l-"Indoneżja") se jkunu rregolati mill-Ftehim Qafas dwar Sħubija Komprensiva u 
Kooperazzjoni msemmi hawn fuq (minn hawn 'il quddiem il-"FSK");

B. billi l-FSK huwa l-ewwel strument ta' dan it-tip bejn l-Unjoni Ewropea u l-Indoneżja u 
jimmira li jsaħħaħ il-kooperazzjoni politika, ekonomika u settorjali u jżid ulterjorment il-
kooperazzjoni bilaterali u reġjonali fit-tweġiba għall-isfidi globali;

C. billi l-FSK fih, bħala elementi fundamentali, artikoli dwar id-drittijiet tal-bniedem u l-
ġlieda kontra l-proliferazzjoni tal-armi ta' qerda massiva (AQM), kif ukoll dwar il-
konferma tal-valuri kondiviżi mill-partijiet u espressi fil-Karta tan-Nazzjonijiet Uniti u r-
rispett tagħhom lejn il-prinċipji tad-demokrazija, tal-governanza tajba u tal-istat tad-dritt, 
kif ukoll dispożizzjonijiet dwar l-armi ħfief u ta' kalibru żgħir (SALW), il-kooperazzjoni 
fil-ġlieda kontra t-terroriżmu, il-ħarsien tad-drittijiet tal-bniedem u l-Istatut ta' Ruma li 
jwaqqaf il-Qorti Kriminali Internazzjonali;

1. Jitlob lill-Kunsill jikkunsidra r-rakkomandazzjonijiet segwenti:

(a) josserva li l-Indoneżja hija r-raba' pajjiż bl-akbar popolazzjoni fid-dinja, b'total ta' 'l 
fuq minn 240 miljun ċittadin, 40 % minnhom għandhom inqas minn 25 sena u 90 % 
minnhom huma ta' reliġjon Musulmana, pożizzjonat strateġikament f'arċipelagu ta' 
aktar minn 17 000 gżira li jestendi tul 5 400 kilometru mil-Lvant sal-Punent fl-Oċean 
Indjan u Paċifiku;

(b) jenfasizza l-proċess ta' trasformazzjoni demokratika, politika, soċjali u ekonomika 
tal-Indoneżja, li dan 15-il sena, wara 33 sena ta' gvern militari awtoritarju; josserva li 
fl-Indoneżja l-urbanizzazzjoni għaddejja b'ritmu mgħaġġel, il-pajjiż għandu klassi 
medja li qiegħda tikber malajr, riżorsi naturali f'abbundanza, l-akbar ekonomija fix-
Xlokk tal-Asja (iż-żieda tal-PDG tlaħħaq 'il fuq minn 6 % f'dawn l-aħħar sentejn), 
b'nofs il-kummerċ dinji fi tranżitu mill-fruntiera marittima tat-Tramuntana tiegħu u 
preżenza diplomatika dejjem ikbar fil-fora reġjonali u globali, bħall-ASEAN, il-
Kummissjoni tal-Oċean Indjan (IOC) u l-G20;

(c) ifaħħar il-progress li għamlet l-Indoneżja fl-iżvilupp tal-governanza demokratika u l-
impenn favur id-demokrazija muri mis-soċjetà pluralistika tagħha; josserva, 

                                               
1 ĠU L 154, 15.6.2012, p. 1.

madankollu, li l-istat tad-dritt u r-rispett tad-drittijiet tal-bniedem, fosthom id-
drittijiet tal-minoranzi, bħad-drittijiet reliġjużi, etniċi, tal-ġeneru u tal-komunità 
LGBT, għadhom dgħajfa, filwaqt li l-korruzzjoni u l-impunità huma mifruxin;

(d) jiġbed l-attenzjoni fuq ir-rabtiet dejjem ikbar bejn l-UE u l-Indoneżja fil-kummerċ u 
f'setturi ekonomiċi oħrajn, fid-dawl tal-opportunitajiet kummerċjali offruti minn 
ekonomija li ġibdet lejha livelli rekord ta' investimenti barranin u interni; iqis, 
madankollu, li huma neċessarji infrastrutturi u konnettività aktar effiċjenti u qafas 
regolatorju aħjar biex jiġi żblukkat il-potenzjal ekonomiku tal-Indoneżja u jiġi 
sostnut it-tkabbir u mnaqqas il-faqar;

(e) jisħaq fuq il-fatt li l-FSK jimmira lejn it-tisħiħ tar-relazzjonijiet bejn l-UE u l-
Indoneżja bbażati fuq il-prinċipji kondiviżi ta' ugwaljanza, rispett reċiproku, vantaġġi 
reċiproċi, demokrazija, stat tad-dritt u drittijiet tal-bniedem, permezz tal-iżvilupp tal-
kooperazzjoni politika u ekonomika fi kwistjonijiet li jirrigwardaw il-kummerċ, il-
politika industrijali, l-ambjent, it-tibdil fil-klima, l-enerġija, ix-xjenza u t-teknoloġija, 
il-governanza tajba, ir-riżoluzzjoni tal-kunflitti, kif ukoll fil-qasam tat-turiżmu u tal-
kultura, il-migrazzjoni, il-ġlieda kontra t-terroriżmu u kontra l-piraterija, il-
korruzzjoni u l-kriminalità organizzata;

(f) jemmen li l-Indoneżja teħtieġ tiġi kkunsidrata bħala msieħba strateġika mill-UE u li 
għandhom isiru samits annwali biex jeżaminaw mill-ġdid l-iżviluppi bilaterali u 
globali; jirrakkomanda l-organizzazzjoni perjodika ta' żjarat ta' livell għoli fl-
Indoneżja, partikolarment min-naħa tal-President tal-Kummissjoni Ewropea, tar-
Rappreżentant Għoli/Viċi President u tal-Membri tal-Parlament Ewropew, u 
proċedura aktar aġevolata għall-ħruġ ta' viżi b'tali mod li jkunu intensifikati l-
iskambji interpersonali;

(g) iħeġġeġ lill-UE u lill-Indoneżja jisfruttaw bis-sħiħ il-FSK bil-għan li jiksbu vantaġġi 
ġeostrateġiċi fit-tul biex jegħlbu l-isfidi ta' sigurtà globali, bħat-tibdil fil-klima, il-
proliferazzjoni tal-AQM u tal-SALW, it-terroriżmu u l-kriminalità organizzata, u 
jeżaminaw oqsma ġodda ta' kooperazzjoni, bħall-preparazzjoni u r-risposta għad-
diżastri, il-protezzjoni tad-data u s-sigurtà marittima;

(h) jilqa' pożittivament ir-ratifika min-naħa tal-Indoneżja tal-Patt Internazzjonali dwar 
id-Drittijiet Ċivili u Politiċi u l-Patt Internazzjonali dwar id-Drittijiet Ekonomiċi, 
Soċjali u Kulturali; jistenna li r-riformi istituzzjonali u ġuridiċi li jippermettu l-
konformità;

(i) jinsab inkwetat li l-korruzzjoni tibqa' mxerrda fl-Indoneżja minkejja r-ratifika tal-
Konvenzjoni tan-NU kontra l-Korruzzjoni tal-2006 u l-azzjoni tal-Kummissjoni 
għall-Qerda tal-Korruzzjoni (KPK);

(j) josserva l-involviment kontinwu tal-istrutturi tal-forzi ta' sigurtà fl-ekonomija, 
minkejja l-miżuri meħudin biex jiġi limitat ir-rwol tal-forzi militari u tal-pulizija 
għall-attivitajiet ta' sigurtà u ta' eżekuzzjoni tal-liġi;

(k) jinsab imħasseb bil-Liġi 8/195 u bl-abbozz ta' liġi l-ġdid dwar l-organizzazzjonijiet 
ċivili ("Liġi Ormas"), u jħeġġeġ ir-revoka tagħha inkwantu tillimita l-libertajiet u l-



PE513.093v01-00 6/7 PR\938089MT.doc

MT

portata tal-kapaċitajiet;

(l) jesprimi tħassib kbir għaż-żieda tal-vjolenza settarja, tad-diskriminazzjoni u tal-
vessazzjonijiet lill-persuni li jappertjenu għall-minoranzi reliġjużi u etniċi, lin-nisa u 
lill-komunità LGBT, li jiġu kommessi bil-pretest tal-Liġi dwar il-Pornografija;

(m) jesprimi tħassib kbir għall-mewġa ta' attakki kontra s-segwaċi tal-Ahmadiyya f'Ġava 
kif ukoll għall-vandaliżmu fil-konfront ta' knejjes;

(n) jitlob lill-awtoritajiet Indoneżjani jikkunsidraw l-abolizzjoni tal-piena tal-mewt jew 
tal-anqas jiddikjaraw moratorja fuq l-applikazzjoni tagħha u jħeġġeġ lill-UE tagħmel 
aktar sforz biex tikkollabora mas-soċjetà ċivili tal-Indoneżja bil-għan li tippromwovi 
d-drittijiet tal-bniedem, l-istat tad-dritt u l-ġlieda kontra l-korruzzjoni, kif ukoll 
issostni l-abolizzjoni tal-piena tal-mewt;

(o) jistieden lill-UE toffri l-assistenza lill-awtoritajiet Indoneżjani fl-iżvilupp ta' approċċ 
komprensiv għat-titjib tas-sitwazzjoni fil-Papwa, u biex ma titħalliex tkompli tkun 
għajn ta' rapporti allarmanti dwar il-ksur tad-drittijiet tal-bniedem li tagħhom huma 
akkużati l-forzi ta' sigurtà, kif ukoll għall-progress fl-edukazzjoni, fl-assistenza 
sanitarja u fl-opportunitajiet ta' xogħol, li huma fundamentali għall-persuni tal-
Papwa, flimkien mal-ħarsien tal-ambjent u tal-identità kulturali tagħhom;

(p) ifaħħar lill-gvern Indoneżjan għall-isforzi tiegħu biex jippermetti l-attività tal-
UNHCR fil-pajjiż; jenfasizza, madankollu, il-bżonn ta' trawwim tas-sostenn politiku 
u pubbliku favur dawk li jfittxu asil u lir-rifuġjati;

(q) jistieden lill-awtoritajiet Indoneżjani jipprevedu r-ratifika tal-Konvenzjoni tan-NU 
dwar il-prevenzjoni u l-kastig tad-delitt ta' ġenoċidju tal-1948 u jaċċettaw il-
ġurisdizzjoni tal-Qorti Kriminali Internazzjonali;

(r) jistieden lill-UE u lill-Indoneżja jagħti bidu lid-djalogu dwar id-drittijiet tal-bniedem 
previst fil-FSK u jiggarantixxu l-parteċipazzjoni u l-kontribut tas-soċjetà ċivili fl-
implimentazzjoni tal-Pjan ta' Azzjoni Nazzjonali għad-Drittijiet tal-Bniedem;

(s) jesprimi l-apprensjoni għar-regoli u l-prattiki statali diskriminatorji, bħall-obbligu ta' 
indikazzjoni fil-karta tal-identità l-appartenenza għal wieħed mill-ħames reliġjonijiet 
rikonoxxuti bħala tali u l-projbizzjoni taż-żwiġijiet interreliġjużi;

(t) jiddeplora l-fatt li, minkejja l-Konvenzjoni dwar l-Eliminazzjoni ta' Kull Forma ta' 
Diskriminazzjoni kontra n-Nisa, il-Konvenzjoni tan-NU dwar id-Drittijiet tat-Tfal, u 
riżoluzzjonijiet tan-NU oħrajn li jipprojbixxu l-mutilazzjoni ġenitali femminili, din 
id-drawwa għadha mifruxa fl-Indoneżja;

(u) ifaħħar il-progress li għamlet l-Indoneżja permezz tal-Pjan ta' Azzjoni Nazzjonali 
tagħha għall-Eliminazzjoni tal-Agħar Forom ta' Tħaddim tat-Tfal u l-qafas ġuridiku 
tiegħu biex jittratta l-isfruttament ta' minuri;

(v) jilqa' b'sodisfazzjon it-twelid tal-moviment tat-trade unions u l-konsegwenzi li dan il-
fenomenu qiegħed ikollu fuq il-promozzjoni tad-drittijiet tal-bniedem fil-post tax-

xogħol fl-Indoneżja; josserva, madankollu, li l-ħaddiema nisa għadhom vittmi ta' 
sfruttament u diskriminazzjoni fil-forma ta' ammont eċċessiv ta' xogħol, pagi 
inferjuri u abbużi min-naħa tas-superjuri;

(w) Jenfasizza li f'dawn l-aħħar sitt snin l-esportazzjonijiet mill-UE lejn l-Indoneżja, 
stimati għal EUR 9,6 biljun fl-2012, irduppjaw minkejja li l-valur tal-kummerċ 
bilaterali ammonta biss għal EUR 25 biljun, fatt li jagħmel lill-Indoneżja d-29 
imsieħba kummerċjal tal-UE; josserva, madankollu, li l-investimenti tal-UE fl-
Indoneżja qegħdin jiffjorixxu, u jikklassifikaw ruħhom fit-tieni post tal-investimenti 
barranin diretti wara Singapor, u li 1 000 kumpanija tal-UE investew aktar minn 
EUR 1 000 biljun u jimpjegaw 1,1 miljun Indoneżjan;

(x) jistieden lill-Indoneżja u lill-UE jipproċedu malajr għall-ħolqien ta' Ftehim dwar 
Sħubija Ekonomika Komprensiva bil-għan li jitneħħew l-ostakli maġġuri u jiżdied il-
kummerċ ta' beni, investimenti, servizzi u appalti;

(y) josserva li l-esportazzjonijiet ta' prodotti tal-injam Indoneżjan lejn l-UE żdiedu 
b'114 % fl-ewwel trimestru tal-2013, bħala effett tas-Sistema ta' Verifika tal-Legalità 
tal-Injam (Timber Legality Assurance System - TLAS); jistenna li jsiru 
valutazzjonijiet perjodiċi konġunti biex jeżaminaw il-kapaċità tal-atturi rilevanti biex 
jimplimentaw it-TLAS, li tipprojbixxi l-kummerċ fil-prodotti illegali u teħtieġ min-
naħa tal-operaturi fl-industrija tal-injam tal-UE diliġenza dovuta;

(z) josserva li l-UE u l-Istati Membri tagħha fl-2012 fornew lill-Indoneżja aktar minn 
USD 388 miljun f'assistenza għall-iżvilupp, u jirrakkomanda li l-assistenza tingħata 
għas-sostenn tal-edukazzjoni, tat-tisħiħ ġenerali tal-kapaċitajiet, tal-ambjent u tal-
ġlieda kontra t-tibdil fil-klima;

(aa) huwa tal-fehma li l-UE għandha toffri assistenza għall-implimentazzjoni tal-Pjan 
Direttur għall-Iżvilupp il-ġdid għal bejn ħames u għaxar snin, u li għandha taqsam l-
esperjenza tagħha fir-rigward tas-sħubijiet pubbliċi-privati sabiex il-ftehimiet 
finanzjarji ma jalimentawx il-korruzzjoni u jixħtu piż żejjed fuq il-kontribwenti;

(ab) jilqa' favorevolment id-dispożizzjonijiet tal-FSK maħsuba għall-promozzjoni tal-
kooperazzjoni u għall-aġevolazzjoni tal-kummerċ u tal-flussi tal-investimenti u tal-
iskambji interpersonali fil-kuntest tal-inizjattivi UE-ASEAN; jenfasizza li l-
kooperazzjoni bilaterali u multilaterali tista' trawwem ir-riżoluzzjoni tal-kunflitti fil-
livell reġjonali u globali u ttejjeb l-effiċjenza tal-ġlieda kontra t-terroriżmu, il-
piraterija, il-kriminalità organizzata, il-ħasil ta' flus u r-rifuġji fiskali;

2. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u lill-
Kummissjoni.


